
			INOCENCIA PERDIDA

			Na opinión de Sandra Valverde, os días só podían discorrer de dous xeitos: se un día empezaba mal, estaba segura de que acabaría mal; pola contra, se a sorte estaba da súa parte, todo iría ben dende o momento en que abrise os ollos pola mañá ata que os pechase pola noite. E, decididamente, aquel día fora, segundo a súa lóxica inquebrantable, un auténtico desastre.

			A pesar de que estaba de vacacións de verán e o sol da mañá prometera un día perfecto para a súa escapada á praia, non tardou en decatarse de que todo ía saír mal.

			Para empezar, tivera que aguantar os berros que os seus pais lle dirixían mentres trataba de almorzar tranquila. Escoitou, sempre en silencio, como de novo lle choraban que pasase o verán lacazaneando en lugar de buscar un traballo e empezar a gañar cartos para os seus caprichos.

			Evidentemente, sacaron a lista de todos os rapaces e rapazas que foran con ela á escola, aínda que non sabía que fora da meirande parte deles, e botáronlle na cara o ben que todos manexaban a súa vida. Non lle sorprendeu notar que xusto os alumnos que naquela época sacaban peores notas ca ela desapareceran por completo da listaxe de seus pais.

			Sería verdade aquilo sequera? Dubidaba moito que ningún dos seus pais mantivese o contacto cos proxenitores dos outros mozos da escola. Ao fin e ao cabo, para manter o contacto con alguén terían que ser capaces de deixar de berrar entre eles máis de dous segundos. E, coma se pensalo fose suficiente como para conxuralo, en canto cansaron de gritarlle a ela empezaron a discutir entre eles.

			Mentres berraban, Sandra aproveitou que pasara a un segundo plano da súa atención para calzarse de xeito apurado e saír á rúa.

			Pasou o resto da mañá cos auriculares nas orellas intentando facer o posible por afogar calquera pensamento que intentase nacer na súa cabeza. Co tempo aprendera que, se comezaba a facerlles caso, sentía que cada grito que dirixían cara a ela estaba merecido e, case sen decatarse, comezaba a consumirlle a mente. Cada discusión era coma un pequeno rato que se lle introducía entre as ideas e empezaba a rillar dende dentro, o que facía que se sentise coma se non valese para nada.

			Odiaba sentirse así.

			Por sorte para ela, atopou refuxio na casa da súa mellor amiga, pero, para continuar coa súa mala sorte, o mozo desta cancelou a viaxe á praia. Como dependían do seu coche, non tiveron outro remedio que quedar na casa e buscar que facer co seu tempo. Polo menos, o plan de saír pola noite a aquel local que se puxera tan de moda seguía en pé.

			Mentres se preparaba con algo de roupa que lle deixara a súa amiga, Sandra mirouse no espello de corpo enteiro, pero os ratiños da súa cabeza rillaron tamén calquera posibilidade de verse a gusto.

			Sandra pensou en confensarlle á súa amiga o mal que se sentía ultimamente, pero viuna tan contenta, tan guapa despois de amañarse, que non foi quen de dicir nada. Por unha parte, non cría que tivese dereito a ensuciar a súa felicidade cos pensamentos que a acosaban, e por outra, aínda que odiaba dicilo, vela na súa vida tan perfecta facía que quixese odiala. Por que non podía ter ela a súa mesma seguridade? A Sandra tocáranlle os pais que rifaban, a falta de aptitudes para facer nada, os pensamentos escuros…

			Quizais foi por iso polo que, cando xa estaban no bar, fixo o posible por manterse afastada do seu grupo de amigos.

			Ás veces, cando unha persoa é empuxada todos os días, aínda que sexa aos poucos, remata por chegar ao límite e facer algunha parvada. A desesperación tingue calquera posibilidade de raciocinio e, da mesma forma que a avelaíña se sente atraída pola luz, esa persoa acaba sendo atraída polo mal.

			Sandra Valverde estaba cansa de que a empurrasen e, por iso, cando viu o que parecía o rostro da morte entre as rechamantes luces do local, decidiu que o máis sensato era devolverlle o sorriso.

			Á mañá seguinte foi denunciada a súa desaparición á policía de Santiago de Compostela.

		

	
		
			CONSECUENCIAS

			Apenas era media mañá cando Fernán Malvís levantou a vista do seu computador por enésima vez. Non importaba cantas veces o fixese, pois sempre se atopaba coa cadeira baleira de Ana, a que fora a súa única amiga e fiel compañeira de traballo dende que se coñeceran.

			Sabía que xa saíra do hospital había tempo, pero, como todo o relativo a ela nos últimos meses, tivera que descubrilo a través de terceiros. Ela non lle dirixía a palabra dende a súa hospitalización, cando Fernán lle confesara a súa verdadeira natureza de lobishome, e a verdade é que non podía culpala. Ao fin e o cabo, fora xustamente unha licántropa quen lle causara aquelas tremendas feridas no ombreiro.

			O inspector deixou escapar un suspiro canso e tratou de centrarse, sen éxito, no traballo. Aquel día todos os seus labores o mantiñan atrapado na súa mesa e lamentouse por non poder formar parte do grupo que saíra a buscar a moza desaparecida. Apenas pasaran unhas horas e o máis probable era que estivese con algún amigo, pero preferiría aquilo antes ca continuar alí sentado, illado do resto dos seus compañeiros.

			Con xesto ausente pasou unha man pola barba e continuou tecleando aqueles odiosos informes que o terían ocupado a maior parte do día. Foi entón cando Elvira, ou como todos a chaman, «a xefa», asomou a cabeza pola porta do seu despacho e chamou por el coa súa habitual voz autoritaria. Outros inspectores e policías que había na sala miraron cara a el, sen tratar de disimular a curiosidade. Fernán sempre xeraba certa desconfianza nas outras persoas e, ás veces, algunha quedaba mirando para el, tratando de comprender que había de raro naquel home de mirada salvaxe pero en aparencia normal.

			Fernán entrou no despacho, ao tempo que Elvira tomaba asento detrás do seu escritorio, e esperou de pé a que lle indicase que facer.

			—Non che vou roubar moito tempo, Fernán –dixo a muller–. Quería informarte de que Ana vai volver mañá.

			O lobishome non puido conter unha pequena contracción dos músculos do seu rostro a causa daquela nova, pero fixo o posible por disimulalo. A súa xefa non pareceu decatarse, porque continuou falando con voz calmada:

			—Aínda que está completamente recuperada, preferiría que tomase con vagar a súa reincorporación ao corpo, e que se dedique uns días a facer traballo de mesa e levar casos máis sinxelos antes de volver á carga.

			—Entendo, pero que ten que ver iso comigo?

			—Xa que levades traballando tanto xuntos, pensei que me farías o favor de vixiala e asegurarte de que non intenta facer ningunha tolemia antes de estarmos seguros de que está ben. Coñezo a Ana e sei que detestará tanto coma ti a idea de pasar o día entre papeis, pero imaxino que a ti tamén che preocupará o seu benestar.

			Fernán colleu aire profundamente para gañar tempo e pensar que responder. Tendo en conta que Ana non quería nin velo diante e o consideraba pouco máis ca un monstro, volver traballar xuntos podía supoñer un problema serio. De todos os xeitos, non podía comentar nada. Todos na comisaría sabían que Ana e Fernán eran bos amigos, por non dicir que ela era a súa única amiga. Non tiña moi claro como ía reaccionar ela ante a idea de volver ser compañeiros, pero non podían separarse de golpe sen desvelar o que ocorrera entre eles. Ao fin, o home limitouse a asentir e engadiu:

			—Non hai problema.

			Durante o resto da mañá, os nervios ante a idea de reencontrarse con Ana apoderáronse de Fernán. Era quen de manter o seu aspecto serio de sempre, pero a intensidade dos seus sentimentos chamara a atención do lobo, que se revolvía incómodo no seu interior. Agradeceu profundamente que quedasen semanas antes da seguinte lúa chea e a besta estivese nos seus días máis tranquilos.

			Para a súa desgraza, a calor do verán e a falta doutros asuntos que demandasen a súa atención fixeron que o día transcorrese con demasiada lentitude mentres el non deixaba de darlle voltas á cabeza. Sentiu certo alivio cando o par de axentes que saíran a botar unha ollada á busca de Sandra, a moza desaparecida, regresaron á comisaría.

			Varias persoas achegáronse a eles para preguntarlles que tal fora a cousa. Fernán non foi un deles, sabía que non o querían alí, pero si aguzou o oído para ver se comentaban algo interesante. Non estaba demasiado pendente daquel caso, xa que non llo asignaran, pero polo menos serviríalle para estar distraído.

			—Estivo de festa cos amigos –comentaba un dos axentes–. Separáronse de madrugada, pero o máis probable é que estea durmindo a mona na casa de alguén. Polo visto, beberon máis da conta.

			—Non che sei, os pais parecían bastante preocupados –replicou outro.

			—Todos fomos mozos, Diego –respondeu o primeiro quitándolle ferro ao asunto–. Polo que contaban os amigos, a rapaza agarrou unha boa onte pola noite. Apóstoche o que queiras a que acabou na cama doutro tan bébedo coma ela e que antes da noite está na casa.

			Fernán apertou os dentes e mantivo a mirada cravada no monitor do seu ordenador. A forma de falar daquel axente fíxolle ferver o sangue. Tiña razón en que non pasara o tempo suficiente como para preocuparse. Sandra era nova, pero era adulta, polo que non volver á casa dereitiña despois dunha noite de festa non era tan raro. Aínda así, o ton despreocupado e a lixeireza con que o axente ignoraba a súa desaparición resultábanlle aborrecibles.

			Polo ben de Sandra, Fernán desexou que o axente tivese razón.

			* * *

			Cando por fin chegou a fin da súa xornada, Fernán estaba tenso. Notaba os ombreiros cargados e desexou poder ir dereito para a casa e descansar, pero aquela tarde tiña outras ocupacións.

			Consultou a hora no teléfono e botou a andar cara á zona vella da cidade. O sol dáballe de cheo na cabeza e agradeceu o fresco dos edificios de pedra cando estes o rodearon. O alivio non tardou en desaparecer, pois enseguida se viu envolto nunha marea de turistas que ían e viñan polas rúas de Santiago.

			Era habitual que a cidade se enchese de xente na época das vacacións, pero non por iso lle resultaba menos desagradable. A dicir verdade, era coma se Compostela estivese na súa contra: durante o inverno, as rúas estaban case baleiras e podía moverse con liberdade, pero a noite chegaba demasiado rápido, algo terrible se había lúa chea; polo verán, cando dispoñía de máis horas de luz, non podía afastarse do ruído e das aglomeracións. Nunca estaba a gusto de todo.

			Fernán apurou o paso cando viu o seu destino ao lonxe. O edificio de pedra non destacaba con respecto aos demais. Era baixo, cun escaparate ao lado dunha porta de madeira entreaberta. Nun rótulo podían lerse as palabras «Lavandeira. Esoterismo e recordos».

			Atravesou a porta principal e sorprendeuse ao atopar alguén dentro do local. O habitual era que o lugar estivese deserto. Dende fóra tiña o aspecto dunha tenda de trebellos como as moitas outras que se diseminaban polas rúas de Santiago, así que con tanto turista debía ser inevitable que algún sentise curiosidade e acabase por entrar.

			Ao fondo da tenda, facendo un cobro, había un rapaz de pelo castaño que lle dedicou un sorriso cómplice en canto o viu. Coñecía relativamente ben a Breogán Lavandeira; de feito, case lle resultaba estraño velo alí e non sentado no sofá da súa casa, acompañando a Xandre, o irmán máis novo de Fernán e mozo de Breogán.

			Fernán finxiu certo interese nas cousas repartidas polo local, aínda que ningunha lle resultase útil. O motivo polo que acudira alí era para falar con Palmira, a dona do lugar e unha auténtica meiga. Grazas a aquela muller estaba aprendendo, non sen esforzo, a controlar a besta que durmía no seu interior.

			Ao pensar naquilo, os recordos da súa loita contra o Gévaudan e o momento en que case perdera a Xandre bombardeárono de forma implacable. Aquela noite estivera moi preto de perder demasiado e non estaba disposto a deixar que ocorrese nada semellante. O mundo sobrenatural do que intentara escapar xa lle custara a súa amizade con Ana, así que estaba máis que decidido a defender con unllas e dentes o que lle quedaba.

			Cando a última persoa abandonou o local, Fernán dirixiuse ao mostrador e saudou a Breogán cun xesto da cabeza.

			—Está túa nai?

			—Non tardará moito en subir, está atendendo un cliente abaixo.

			Fernán mirouno sen comprender. «Abaixo» só podía significar que se atopaba no pequeno soto da tenda, alí onde Fernán practicaba o control sobre o lobo do seu interior. Era a primeira vez que escoitaba que alguén máis acudía alí.

			—Non pensarías que eras o único ser sobrenatural da zona, verdade? –preguntoulle Breogán ao ver a expresión do seu rostro.

			O certo era que Fernán nunca pensara demasiado naquilo. Despois do inverno anterior sabía que había máis persoas coma el na cidade. Ao fin e ao cabo, tivera que enfrontarse persoalmente a dous deles, e chegara incluso a acabar coa vida dun lobishome descontrolado. Aínda así, esperaba que a noite non agochase moitos máis segredos. A simple idea dos perigos que podía haber soltos arrepiábao máis do que estaba disposto a recoñecer.

			—E túa nai segue pensando que non sabes nada da maxia? –preguntou Fernán para evitar responder aquela pregunta–. Se atende xente coma min a plena luz do día, non é que se estea agochando moito.

			O rapaz encolleu os ombreiros e dixo:

			—Sempre atopo algunha escusa para saír e ela inventa as súas trapalladas sobre o que fai realmente. Ela está tranquila se pensa que non me decato de nada e…

			Pero Breogán non rematou a frase. A porta que había detrás do mostrador abriuse e entraron na estancia dúas mulleres. Unha delas tería uns trinta anos, máis ou menos a idade de Fernán, e levaba un cativo collido no brazo xunto cunha bolsa que desprendía un forte olor a terra. Acompañándoa, con aquela aura de normalidade que parecía envolvela ata que un se fixaba na intensidade dos seus ollos verdes, un ollar que destilaba forza e sabedoría a partes iguais, viña Palmira Lavandeira.

			A meiga díxolle algo en voz baixa á muller, que lle deu as grazas e saíu da tenda con paso apurado sen mirar cara a ningún dos presentes.

			Breogán agachou a cabeza e fixou a vista nun libro que tiña aberto sobre o mostrador, coma se nada daquilo fose con el.

			—Boas tardes, Fernán. Dáme un momento –dixo Palmira botando o pelo cano detrás dunha orella–. Breogán, fillo, pecha a tenda por hoxe. Podes marchar.

			O mozo mirouna cunha diversión mal disimulada no rostro e asentiu coa cabeza.

			—Vale. Vou ir dar unha volta con Xandre e algúns amigos. Seguramente cee fóra.

			«O cal quere dicir que vai estar na miña casa en canto volva», pensou Fernán, que non podía entender como os dous rapaces podían pasar tanto tempo xuntos por moi mozos que fosen. Non parecían cansar nunca un do outro, e iso a el resultáballe estraño. Aínda que tamén era certo que, en xeral, ninguén se atrevía a estar ao seu lado.

			—Fernán, pasa –dixo Palmira cando estiveron sós.

			Os dous atravesaron a porta tras o mostrador e descenderon por unhas estreitas escaleiras. Non tardaron en atoparse nunha pequena sala de pedra alumeada por unha lámpada que penduraba solitaria do teito. O home recoñeceu as marcas que as súas gadoupas deixaran nunha das paredes. Controlarse na súa forma de lobishome era unha das cousas máis difíciles que tivera que facer nunca. Atreveríase a dicir que era imposible se seu pai e súa avoa non o fixeran antes ca el.

			—Quen era a muller que estaba aquí antes? –preguntou o home con curiosidade.

			—Comprenderás que non podo ir dando por aí datos dos meus clientes por moito que nos coñezamos.

			—Entendo, pero é a primeira vez que alguén precisa deste cuarto, polo menos que eu saiba. Non podo evitar preocuparme por…

			—Se están aquí é por ti –interrompeuno a muller cun sorriso nos beizos.

			—Como dis?

			—A túa loita contra os Garrido non foi especialmente sutil. Tres licántropos pola cidade chaman a atención, sobre todo se un mesmo forma parte do mundo sobrenatural. Talvez estas persoas non saiban quen sodes ti ou Alicia, pero si notaron un cambio no ambiente. E iso ponos dabondo intranquilos como para acudir a min.

			Fernán sentiu unha picada desagradable no peito ao escoitar o nome de Alicia. Que a muller que estivera a piques de asasinar a Xandre seguise solta polo mundo facía que lle fervese o sangue.

			—Queres dicir que teñen medo de min? –preguntou Fernán tratando de afastar aqueles pensamentos antes de que chamasen a atención do lobo.

			—Eu non diría «medo», pero moitos agora entenden que non están sós. Algúns buscan protección, outros séntense bastante mellor co que son e acoden a min na procura de guía… O que fixestes cambiou a cidade. Está por ver se para ben ou para mal.

			O lobishome cavilou profundamente naquelas palabras. O inverno anterior estaba tan centrado en resolver o caso dos Garrido que non se parara a pensar nas consecuencias dos seus actos. Tiña a esperanza de que todo o ocorrido se esquecese e que as persoas tendesen a racionalizar o que non puidesen explicar, pero en ningún momento meditara sobre o que podía significar para aqueles que si coñecían as verdades do mundo sobrenatural.

			—En fin, comezamos?

			A voz da muller espertou a Fernán, que asentiu firmemente e colleu aire.

			Camiñou ata o centro da pequena estancia e sentou no frío chan. Seguindo as instrucións que a meiga tantas veces lle repetira, pechou os ollos e comezou a respirar de forma profunda e calmada.

			—Estou listo –dixo ao cabo duns minutos.

			—Ben. Chama polo lobo.

			Non sen preocupación, Fernán loitou contra todos os seus instintos e, no canto de afastarse da besta do seu interior, achegouse a ela. Pasara toda a vida tratando de manter aquel animal durmido, pois o lobo tomaba o control absoluto cando espertaba, e a idea de buscalo por vontade propia xeráballe un tremendo desasosego.

			—Ti tes o control, Fernán –escoitoulle dicir á meiga. A súa voz soaba ao mesmo tempo lonxe e preto, tranquila e poderosa–. A besta non pode contigo porque ti e mais ela sodes a mesma cousa. Es metade lobo e metade home… mais sempre es ti.

			Fernán deixou escapar o aire e puido sentir que a metamorfose comezaba. Con coidado, o home fixo o posible por controlala; non detela, esa non era a súa intención, senón facela súa. Sentiu a súa man esquerda moverse, os ósos arrastrándose baixo a pel e as unllas volvéndose longas e moito máis duras. Concentrou todos os seus pensamentos en cambiar só aquela parte do seu corpo. Nas últimas sesións de práctica con Palmira non chegara a conseguilo de todo, pero cada día que pasaba estaba máis preto de alcanzar o control que tanto ansiaba.

			—No momento en que sintas afogar a conciencia, obrígate a saír á superficie. Non podes afogar en ti mesmo, non cando tes a forza necesaria para loitar contra a corrente que é a túa mente.

			Noutros tempos esas palabras resultaríanlle incomprensibles, frases profundas só en aparencia de alguén que non tiña nin idea de quen era el. Agora, pola contra, Fernán aprendera a confiar en Palmira, aprendera a ver máis alá do que el coñecía e, deixándose levar polo sentimento antes que pola razón, conseguiu manter a conciencia esperta.

			Non tivo que abrir os ollos para sentilo, a transformación parara, pero a súa man chegara a cambiar o suficiente como para converterse nunha gadoupa.

			Continuaron practicando durante varias horas, a cada minuto que pasaba sentíndose máis confiado, pero sen atreverse a soltarse de todo. Aínda lle quedaba moito por aprender, e non era o mesmo enfrontarse ao lobo na seguridade daquela gaiola ca nunha noite de lúa chea en que se atopase só…

			Porén, aos poucos, Fernán Malvís estaba gañando un poder que nunca esperara querer sequera. A cada paso estábase convertendo nun home que podería verse reflectido no espello sen sentir vergoña nin medo.

		

	
		
			DESAPARECIDA

			Xandre inclinouse cara adiante ata que o seu nariz estivo a piques de tocar coa páxina do libro que tiña diante. A calor do día pegábaselle á pel e mesmo parecía facer que as súas ideas fluísen máis lentas que de costume. Habitualmente era bastante espelido, sobre todo á hora de responder con sarcasmo os comentarios alleos, pero ese día non conseguía concentrarse e iso frustrábao. Era bastante probable que as varias cuncas de café que levaba enriba do corpo e unha noite case sen durmir tivesen algo que ver.

			Mentres intentaba comprender un denso texto médico, sentiu que alguén chamaba á porta e pegou un brinco no sofá. Non llo contara a ninguén, pero había un tempo que aquel son lle poñía os pelos de punta.

			Intentando apartar malos recordos da mente, o rapaz púxose en pé e foi comprobar quen era. Ao outro lado atopou a Breogán, que en canto o viu engurrou o cello e murmurou:

			—Volviches encherte de café.

			Xandre sorriu ao tempo que encollía os ombros. Non tiña moito sentido ocultarlle nada a Breogán, xa aprendera que era capaz de ver, cunha habilidade sorprendente, todo o que lle pasaba a Xandre pola cabeza. Case todo, polo menos…

			Breogán entrou na casa e deixouse caer sobre o vello sofá. Mirou con certa desaprobación a morea de apuntamentos que Xandre deixara esparexidos sobre a mesiña de café e dixo:

			—Se segues estudando tanto vaiche estoupar a cabeza.

			—Pode ser –respondeu Xandre, ao tempo que sentaba ao seu lado e volvía coller o libro que estaba consultando–, pero só me queda unha semana para as recuperacións e necesito memorizar todo isto.

			Breogán rebuliu no sitio ata pousar a cabeza sobre as pernas do seu mozo, que o mirou con finxida molestia.

			—De nada che vai servir aprobar se non tes cabeza. Quen vai querer que o atenda un médico decapitado?

			—Sorte que ningún dos meus pacientes vaia poder queixarse. É un dos moitos motivos polos que aspiro a forense.

			Breogán deixou escapar unha gargallada.

			—Aínda así, penso que sobrevivir a que te trabe unha muller loba tiña que ser motivo de aprobado automático.

			Xandre forzou un sorriso e pasou a man de forma inconsciente por riba da grande cicatriz en forma de media lúa que marcaba o seu brazo esquerdo. Alí fora onde o inverno anterior Alicia Garrido o mordera, levándoo ao bordo da morte.

			O outro rapaz decatouse da reacción, pero non quixo forzalo a que lle falase do tema. Debía ter máis coidado á hora de abordar aquel asunto e non utilizalo tan á lixeira. Sentiuse coma un parvo insensible por non darse conta antes. Buscando desesperadamente cambiar de tema, dixo:

			—Sabes que vas aprobar ese exame sen ningún problema, verdade?

			Esta vez o sorriso de Xandre foi máis sincero, aínda que había restos de dúbida no seu ollar.

			—Creo que teño posibilidades, pero non quero confiarme.

			—Vale, podo aceptalo, pero quero que me prometas algo.

			Xandre mirouno lixeiramente sorprendido polo ton serio que utilizara e fíxolle un xesto coa cabeza para que expuxese as súas peticións.

			—Non máis noites enchéndote de café para seguir estudando. Sei que estás nervioso, pero necesitas descansar, vale?

			Sobrecollido pola preocupación de Breogán, o rapaz desviou a vista. Dende a morte de seus pais non estaba acostumado a que ninguén mostrase xenuíno interese pola súa vida e, ás veces, aínda o pillaba desprevido. Certo era que seu irmán Fernán fixera progresos á hora de abrirse aos demais, pero continuaba sendo unha persoa bastante reservada e mesmo fría.

			—Está ben, prometido. Procurarei descansar máis.

			—Así me gusta. De feito…

			Cun rápido movemento, Breogán quitoulle o libro que tiña nas mans e deixouno pechado enriba do resto de apuntamentos da universidade. Aínda que Xandre intentou protestar, o outro calouno cun bico fugaz e apoderouse do anticuado portátil do mozo para comezar a buscar en Internet.

			—Está a punto de comezar outro directo? –preguntou Xandre consultando a hora no teléfono.

			—Efectivamente. E como parte do teu descanso de hoxe, vas velo comigo.

			Xandre puxo os ollos en branco, pero non protestou e acomodouse no sofá contra o ombreiro de Breogán. Os dous afeccionáranse a ver os vídeos de dous rapaces, un mozo e unha moza, que se dedicaban a investigar fenómenos paranormais e a contar historias de terror que, segundo eles, eran totalmente certas. Por suposto, nunca presenciaran nada sobrenatural nin de lonxe, pero aínda así resultaba entretido velos; e a verdade é que Xandre si necesitaba desconectar. Os dous quedaron en silencio e comezaron a ver o programa dese día.

			* * *

			Cando Fernán abriu a porta da casa non lle sorprendeu atopar alí os dous rapaces xuntos; o raro era que non fose así. Fixouse en que Breogán lle facía xestos para que non fixese ruído e, cando se arrimou, puido ver que seu irmán quedara durmido no sofá.

			Mirou as moreas de apuntamentos que había na mesa e alegrouse de que por fin estivese descansando. Estaba tan obsesionado cos seus exames pendentes que o inspector comezara a preocuparse por el, Fernán dirixiuse á cociña procurando non espertalo e acendeu un cigarro.

			Cavilou detidamente sobre o que pasara na tenda de Palmira, aínda non moi seguro de como sentirse ao respecto. A meiga dicía que os efectos da súa loita cos Garrido estaban por ver, pero dáballe no nariz que non lle ía gustar o resultado. Ao fin e ao cabo, a el custáralle a súa amizade con Ana, e mesmo estivera a piques de perder o seu irmán máis novo.

			Fretou os ollos con cansazo ao pensar na súa compañeira. Non tiña moi claro que ía pasar ao día seguinte, cando non lles quedase outro remedio que reencontrarse. Poderían seguir sendo compañeiros se ela non podía nin sequera miralo á cara?

			Á súa mente acudiu o seu último encontro. Ela, envolta na súa bata de hospital, dicíndolle que non podía seguir preto del, agora que sabía o que era, e el alí de pé, incapaz de articular palabra, pois non cría que tivese dereito ningún a defenderse.

			Fernán decatouse de que apertara o puño ao redor da caixa de cigarros e varios deles quedaran totalmente esmagados. O home soltou un xuramento polo baixo e arrebolou con desgana o paquete contra a mesa.

			* * *

			Durmir foi unha tarefa case imposible para o inspector aquela noite. Cando á fin pensaba que ía poder descansar, o sol xa estaba saíndo de novo e reclamando a súa atención para un novo día de traballo. De xeito inevitable, entrou na comisaría con expresión enfadada.

			O lobishome decatouse de que ese día moitos dos seus compañeiros o miraban. Normalmente tendían a ignoralo en canto entraba pola porta; se mostraban tanto interese só podía deberse a unha cousa: Ana chegara.

			As súas suposicións confirmáronse en canto se achegou ás mesas que compartían, unha de cara á outra. Sentada na súa cadeira, Ana Xil falaba distraidamente con varios compañeiros que lle daban a benvida de novo ao traballo.

			Cando Fernán se achegou, ela mirouno fugazmente e o inspector non soubo como interpretar a expresión do seu rostro. Os outros membros do corpo pareceron decatarse da estraña tensión entre os dous e buscaron febles pretextos para volver ás súas mesas.

			—Bos días, Ana. Alégrome de que xa te atopes mellor –dixo el de forma distante e respectuosa.

			Sen esperar resposta pola súa parte, comezou a acender o ordenador e a buscar os papeis que necesitaría ao longo do día. Para a súa sorpresa, Ana púxose en pé.

			—Ven comigo.

			Fernán sorprendeuse ao sentir un ton de desprezo na voz da muller. «Case coma se lle dese unha orde a un can», pensou. Así era como o debía ver agora.

			Unha parte del desexaba demostrar que non ía deixar que o tratase desa maneira, pero era a primeira vez en meses que ela mostraba a iniciativa, polo que decidiu aproveitar a oportunidade e facerlle ver que seguía sendo o mesmo o home do que unha vez fora amiga.

			Baixo a atenta mirada dos outros traballadores, os dous inspectores camiñaron entre os escritorios e entraron nunha pequena sala de descanso onde non había ninguén. Antes de deixarlle falar, Ana cruzouse de brazos e en voz baixa dixo:

			—Por que non ocorreu nada aínda?

			Pronunciou cada palabra coma se fose unha coitelada, fría e cortante.

			—Como dis? –preguntou Fernán confuso.

			A muller bateu ritmicamente co pé no chan, sempre sen miralo e coma se estivese desexando acabar con aquilo o antes posible.

			—O inverno pasado esa… muller, Alicia, atacoume. Atravesoume coas gadoupas –Ana parecía loitar co que intentaba dicir a continuación, pero finalmente conseguiu sacar as palabras á forza–: Cando me vou converter en algo coma vós?

			Fernán quixo pedirlle que non o metese no mesmo saco que Alicia, pero sabía que non valería de nada, polo que se limitou a darlle a información necesaria.

			—Non funciona así. Non te vas converter en nada.

			Ela non parecía convencida, pero o inspector recoñeceu un brillo de alivio no seu ollar.

